Kafli 1: Félagsfræði, sjónarhorn og aðferðir

1. Stundum er því haldið fram að þeir sem beita félagsfræðilegu innsæi finnist þeir hafi minni stjórn yfir lífi sínu?  Hver er þín skoðun á því?

2.  Útskýrðu hvað átt er við með hugtakinu félagsfræði og reyndu síðan að útskýra/rökstyðja eftirfarandi fullyrðingu: Félagsfræðin hefði aldrei orðið til ef mannleg hegðun væri eingöngu líffræðilega stýrð (eins og t.d. meðal maura). 

3.   
Hvernig stóð á því að félagsfræðin varð til sem vísindagrein? Hvar og hvernig gerðist það? 

4.  
Hverjar voru helstu forsendurnar fyrir upphafi félagsfræðinnar? 

5.
Er félagsfræðin hlutdræg?  Rökstyddu svarið.

6.   Hvað er átt við með að sannleikurinn sé afstæður (að til séu margar útgáfur af sannleikanum)? Færðu rök fyrir því að hægt sé að treysta á vísindalega þekkingu.

7.  
Er félagsfræðin vísindagrein? Ætti hún að vera það? 

8.    Hvaða aðferðum beita vísindamenn til að ná fram hlutleysi í rannsóknum sínum? Af hverju telja sumir félagsvísindamenn að hlutleysi í félagsvísindum sé alls ekki eftirsóknarvert markmið?

9.    Hvaða rök má færa fyrir því að rannsóknir í félagsvísindum eigi að byggja á að​ferða​fræði náttúruvísindanna? Eru einhver rök sem mæla með því að fylgja ekki aðferðafræði náttúruvísindanna við rannsóknir á félagsheiminum? 

10.  
Hvaða sjónarhorn eða kenningar eru algengastar í félagsfræði (þrjár meginkenningar)? Hvaða ástæður eru fyrir því að félagsfræðingar velji fremur eitt sjónarhorn umfram annað við rannsóknir sínar?  Er hægt að blanda saman sjónarhornum í einni rannsókn? Rökstyddu svarið.

11.  
Notaðu kennslubókina, farðu á bókasafnið eða notaðu Netið og skoðaðu nokkrar rannsóknir sem gerðar hafa verið í félagsfræði. Veldu eina rannsókn og reyndu að lýsa aðferðafræðinni sem notuð var við framkvæmd hennar. 

12.  Rifjaðu upp aðferðafræði femínista. Fyrst femínistar hafa eigin aðferðarfræði má þá ekki alveg eins gera ráð fyrir að hægt sé að búa til sér aðferðafræði fyrir aðra hópa, t.d. samkynhneigða eða þá sem berjast gegn kynþáttafordómum? Hvernig yrði sú aðferðarfræði? Lýstu henni og búðu til dæmi um hugsanlega rannsókn. 

13.
Félagsfræðin varð fyrst til sem vísindagrein á 18. öld. Var til einhvers konar félagsfræði fyrir þann tíma? Gæti félagsfræðin verið til án kenninga?  Rökstyddu svarið.

14.
Þú mátt vinna þetta verkefni einn/ein en best er að vinna það í 3-4 manna hópi:

A.
Hvað er samfélag? Reyndu að búa til nákvæma skilgreiningu á hugtakinu. Hvernig getur samfélagið haft áhrif á líf einstaklinganna? Hafa einstaklingar áhrif á samfélagið? 

B.
Hversu mikið svigrúm heldur þú að einstaklingar hafi til að móta og hafa eigið líf í þeim samfélögum sem þeir tilheyra. Nefndu nokkur dæmi máli þínu til stuðn​ings (frá ólíkum samfélögum sem þú tilheyrir)

C.
Hvernig eru ákvarðanir teknar innan samfélags – hver ræður? 

D.  
Af hverju breytast samfélög?  Hvað heldur þeim stöðugum?

E. 
Hver eru mikilvægustu félagslegu festin í samfélaginu. Hvaða tilgangi þjóna þessi félagslegu festi? Væri hægt að hugsa sér samfélag án félagslegra festa? Rökstyddu svarið.

15.
Búðu til lista yfir nokkur atriði sem þú telur eðlileg og/eða óeðlileg (t.d. eðlilega/óeðlilega hegðun). Hver hefur ákveðið hvað sé eðlilegt og hvað ekki? Hvernig er það ákveðið? 

16.
Spádómar um framtíðina

A.   Er hægt að nota félagsfræðina til að spá fyrir um framtíðina? Eru spádómar um framtíðina einhvers virði?

B.
Flestir vita eitthvað um spákonur og sumir hafa heimsótt slíkar. Hvaða aðferða​fræði beita þær við spádóma sína?  Er hægt að greina eitthvert mynstur í spá​dómum þeirra (einhver sérstök umfjöllunaratriði öðrum fremur)? Hversu vísinda​leg eru vinnubrögðin (rökstyddu svarið).

17.
Fyrst fólk er hlutdrægt í skoðunum sínum og segir ekki alltaf satt og rétt frá, er þá ekki vonlaust að ætla að nota það sem rannsóknarviðfangsefni? Er hægt að færa rök fyrir að þessi ,,veikleiki” fólks grafi undan trúverðugleika félagsfræð​innar sem vísindagreinar?

18.
Í könnun sem þú framkvæmdir kom fram að 100% aðspurðra héldu því fram að jörðin væri flöt. Er hægt að alhæfa út frá niðurstöðunum að jörðin sé flöt?  Getum við dregið einhverjar ályktanir út frá niðurstöðunum um vísindi? Rökstyddu svarið. 

19.
Hvernig er hægt að ganga út frá því sem vísu að eitthvað sem ekki sést sé raunverulega til?  Hvernig myndir þú reyna að rannskaka og sanna tilveru slíks? 

20.
Svaraðu eftirfarandi spurningum. Þú getur leitað viðbótarupplýsinga (ef með þarf) á bókasafninu eða af Netinu:

A.  Rifjaðu upp hugmyndir pósitívista. Hvaða kröfur gera þeir til vísindagreina?  Myndu þeir skilgreina félagsfræðina sem vísindagrein?

B. 
Hver er styrkur kenninga pósitívistanna? En helstu veikleikar?

C.
Rifjaðu upp hugmyndir túlkunarsinna. Hvaða kröfur gera þeir til vísinda​greina?  Myndu þeir skilgreina félagsfræðina sem vísindagrein?

D.
Hver er styrkur kenninga túlkunarsinna? En helstu veikleikar?

21.
Gæti hugsast að sumir félagsfræðingar hagræði sannleikanum eða ljúgi til um  niður​stöður í könnunum sínum? Við hvers konar aðstæður gæti það einna helst gerst?

22.
Best er að leysa þetta verkefni í samvinnu við 2-3 aðra nemendur. Ræðið (skrifið stutta grein) um eftirfarandi: Hversu langt mega félagsfræðingar ganga í rannsóknum sínum á félagsheiminum?  Eru einhver svið sem þeir ættu helst ekki eða mega alls ekki rannsaka? Mega þeir hnýsast í einkalíf fólks? Settu upp lista yfir nokkur siðferðileg mörk í rannsóknum. 

23
Geta félagsfræðingar, sem beita þátttökuaðferðinni í rannsóknum sínum, komist hjá því að hafa áhrif á niðurstöðurnar? Fjallaðu um helstu kosti og galla þess að nota þátttökuaðferðina við félagsfræðirannsóknir (bæði með og án þátttöku rannsakandans).

24
Kray tvíburarnir – hetjur á heimavelli

Tveir alræmdustu gangsterar Bretlands á síðari hluta 20. aldarinnar voru tvíburabræðurnir Ronnie og Reggie Kray. Fjölskylda þeirra og nánustu ættmenni bjó í East-End sem er í austurhluta Lundúna og hún var afar fastheldin á gamla siði og venjur. Samstaða var mikil meðal fjölskyldumeðlima þeir stóðu þétt saman hvað sem á bjátaði.  Fjölskyldunafnið  Kray kom upphaflega frá Austurríki, en tvíburarnir áttu ættir að rekja til Írlands, gyðinga og rúmenskra sígauna. Miðpunktur ættarinnar var litla fjölskylduhúsið í austurborginni, þar höfðu tvíburarnir alist upp hjá May frænku sinni og móðurafa. East-End hverfið hafði orðið illa úti vegna sprengjuárása nasista í seinni heimsstyrjöldinni. Fyrir þann tíma var East-End fátækasti hluti austur​borgarinnar og ,,útungunarstaður” fyrir afbrotamenn. Borgarhlutinn hafði verið sögusvið einnar af skáldsögum Charles Dickens og hér myrti Jack the Ripper eitt af sínum síðustu fórnarlömbum. 

Í þessu litla fjölskylduhúsi var lítið um þægindi, það var án baðherbergis og salernið var kamar í bakgarðinum. Við svefnherbergisgluggann lágu brautarteinar og í hvert skipti sem lestin til Liverpool ók framhjá, bæði daga og nætur, lék húsið á reiðiskjálfi. Það sama átti við önnur hús í götunni, en í mörgum þeirra bjuggu nánustu ættingjar tvíburanna. Violet, frænku þeirra stóð nákvæmlega á sama um aðstæðurnar í hverfinu og það sama átti við um aðra ættingja, nálægð við fjölskylduna skiptu öllu máli.  Foreldrar Violet bjuggu rétt handan hornsins og eins Rose, önnur systra hennar. Hin systirin, May, bjó í næstu íbúð og John, bróðir hennar rak lítið kaffihús handan götunnar. 

Og afi gamli, alræmdur slagsmálahundur var frægur fyrir að rota menn. Hann hafði hengt upp boxpúða og dýnur í garðinum og hélt sér enn í góðri þjálfun. Löngum stundum sátu tvíburarnir hugfangnir í fangi afa síns ... og hlustuðu á hann segja sögur af öðrum hetjum hverfisins – sem allir voru afbrotamenn. Spud Murphy var ein af hetjum hverfisins. Hann hafði drepið tvo menn í spilabúllu í næsta hverfi og hótað að drepa afganginn í spilasalnum með vélbyssu áður en lögreglunni tókst að yfirbuga hann. Martin og Bacer voru líka meðal frægra hetja í hverfinu. Það þótti aðdáunarvert og dæmi um hversu kaldrifjaðir þeir voru, að þeir skyldu ekki hafa sleppt að fara í hefðbundinn kvöldgöngutúr eftir að hafa skotið niður og drepið þrjá lögreglumenn stuttu áður. Hér sveif svo sannarlega andi Jack the Rippers yfir hverfinu, líkt og hann væri enn í fullu fjöri....









(Pearson 1972: 12-27)

Jarðarför Ronnie Kray´s

Einn af illræmdustu ,,sonum” austurborgar Lundúna var borinn til grafar í gær – á kostnað ríkisins. Gríðarlegur mannsöfnuður var mættur á svæðið, svo mikill að halda mætti að um konunglega útför væri að ræða. Fólkið var komið til að sýna Ronnie hinstu virðingu og votta Reggie, handjárnuðum tvíburabróður hans, samúð og samhug. Greinilegt var að mannfjöldin áleit þá bræður sigursælar hetjur....

Kray bræðurnir sem höfðu lengi verið nánast álitnir dýrlingar meðal íbúa hverfisins, voru báðir að afplána yfir 30 ára fangelsisdóm fyrir mismunandi morð.  Ronnie, sem var 45 mínútum yngri en tvíburabróðurinn Reggie, fékk hjartaáfall sem dró hann til dauða fyrir tveimur vikum. Ronnie varð 61 árs. Reggie var leyft að vera við útförina undir mjög strangri öryggisgæslu.....

(The Times, 30 mars 1995:1)

A.
Er hægt að útskýra afbrotahneigð Kray-bræðranna eingöngu út frá félags​legum bakgrunni eða hvaða aðrir þættir gætu hugsanlega átt hluta að máli?

B. 
Kray-bræðurnir voru álitnir dýrlingar í sínu hverfi, sannkallaðar  alþýðu​hetjur. Er hægt að réttlæta slíkan titil á afbrotamenn og morðingja? Þekkir þú til einhverra dæma þar sem það hefur verið gert? Er einhvern tíma hægt að réttlæta afbrot og ef svo – hvers konar afbrot þá?

C.    Beittu félagsfræðilegu innsæi til að skýra inntak þessa kafla.

D.
Vinur þinn heldur því blákalt fram að félagsfræðin fjalli bara um það sem allir viti nú þegar og því sé það algjör tímasóun að læra hana. Lestu efni greinarinnar og færðu rök fyrir gildi félagsfræðinnar fyrir samfélagið.

25.
Hugsaðu um nokkra mikilvæga atburði í lífi þínu. Að hve miklu leyti eru þeir afleiðing:

· félagslegra þátta (t.d. hverfisins sem þú býrð í, skólans...)

· líffræðilegra þátta (t.d. kyns ...)

· sálfræðilegra þátta (t.d. greindar, persónuleika)

Hversu auðvelt/erfitt er að greina á milli þessara þátta?

